Сафія Прорвіч (Сафія Фёдараўна Чысцякова, каля 1860-1937)

Гісторыя Палесся багатая імёнамі выдатных людзей, якія пакінулі ў свой час прыкметны след у гісторыі роднага краю. Адно з такіх імёнаў - імя праваслаўнай пісьменніцы Сафіі Прорвіч, творчасць і жыццё якой,  глыбока даследваў краязнаўца Васіль Туміловіч.

Літаратурная спадчына С.Прорвіч яшчэ застаецца ў забыцці, а біяграфія пісьменніцы, яе творчы шлях толькі пачынаюць даследавацца, дапаўняюцца новымі фактамі. 


Нарадзілася на Палессі ў сям'і праваслаўнага святара. Сваёй радзімай лічыла вёску Аздамічы Столінскага раёна, але найхутчэй, нарадзілася ў суседнім Альгомеле, дзе ў гэты час служыў яе бацька. У 12-гадовым узросце бацька адвёз Сафію на вучобу ў Парыцкае епархіяльнае жаночае вучылішча, якое прыраўноўвалася да гімназіі, а таму яго выпускнікі мелі права на паступленне ва універсітэт.  Менавіта з 10-12- гадовага ўзросту ішла тады падрыхтоўка да атрымання вышэйшай адукацыі, ўдасканальваліся маральныя якасці будучага інтэлігента. 


У 1878 г., пасля  заканчэння вучылішча, Сафія паступае ў Санкт-Пецярбургскі універсітэт. 


У 1882 г. Сафія Фёдараўна ўжо была замужам за выкладчыкам Парычскага вучылішча Мікалаем Прорвічам, які тут жа прыняў сан святара і сышоў з вучэльні на парафіяльную службу.У вучылішчы заставаўся працаваць брат Сафіі, Аляксандр Чысцякоў, настаўнік, які зрабіў пазней даволі ўдалую кар'еру. 


З 1901 г. сям'я Прорвіч пасялілася ў Лунінцы. Муж пісьменніцы, Мікалай, быў у Лунінцы настаўнікам-святаром і займаўся рэлігійна-асветніцкай дзейнасцю. 


У Лунінцы сталі дарослымі дзеці Прорвіч: тры дачкі і сын.Старэйшая дачка Прорвіч, Любоў, была замужам за В. Філіповічам, блізкім сябрам Якуба Коласа.  У лістападзе 1911 года Я.Колас, скарыстаўшыся запрашэннем Філіповічаў, прыехаў  жыць да іх і уладкаваўся ў Лунінцы на працу.Гэта быў  цяжкі час для Я. Коласа: ён толькі што выйшаў з мінскага астрога і многія з сяброў баяліся працягнуць руку дапамогі апальнаму настаўніку. Жывучы ў Лунінцы, Якуб Колас, вядома ж, ведаў маці гаспадыні кватэры, Сафію Прорвіч.  Не застаецца сумневаў, што літаратурная творчасць Я.Коласа аказала значны ўплыў на С. Прорвіч: пачаткам літаратурнай дзейнасці пісьменніцы лічыцца 1916 год.

У 1915 г., з набліжэннем фронту, С. Прорвіч з'ехала з сястрой у г. Таржок Цвярской губерніі. «Для нас, с Полесья, все кругом было так ново, чуждо», - запісала пазней ва ўспамінах пра бежанства ў Расіі С. Прорвіч.
У бежанстве С. Прорвіч хадзіла ў хустцы сястры міласэрнасці, якая нагадвала ў той час апостальнік - галаўны ўбор манашкі. Такой яна засталася ў памяці лунінчан.

У пачатку 20-х гадоў трагічна загінулі муж і сын пісьменніцы.У іх таямнічай смерці нямала загадак.Ёсць падставы лічыць, што Прорвічы мелі сувязь з актывам слуцкага паўстання (1920 г.) і падтрымлівалі ідэю стварэння незалежнай беларускай дзяржавы.

Падзел адзінага беларускага народа савецка-польскай мяжой у 1921-1939 гг. як ні парадаксальна, меў для царквы свой станоўчы бок: Заходняя Беларусь, якая  адышла пад уладу Польшчы, не зведала сталінскіх рэпрэсій, і гэта выратавала тысячы чалавечых жыццяў, сотні храмаў ... 

Нягледзячы на рознага роду перашкоды, тут ў самыя кароткія тэрміны наладзілася царкоўна - грамадскае жыццё, а 20-30-я гг.далі такі ўсплёск творчасці праваслаўных пісьменнікаў, якога не ведала Беларусь на працягу ўсяго XX стагоддзя. Несумненна, што зоркай першай велічыні сярод іх была Сафія Прорвіч.

У 1924 годзе ў Варшаве пачаў выдавацца праваслаўнай мітраполіяй штотыднёвік «Воскресное чтение», у рэдакцыйную сям'ю якога была прынятая пісьменніца. 

Сафія Прорвіч ўспрымала свет праз прызму рэлігійнай свядомасці, яна шмат увагі надавала таксама пытанням выхавання дзяцей і моладзі, ролі жанчыны ў сям'і і грамадстве, шырока асвятляла пытанні любові да Радзімы, пад якой разумела роднае Палессе, пісьменніцу прыцягвалі этнаграфічныя матывы, апісанне палескага побыту, напаўзабытых народна- рэлігійных звычаяў палешукоў. Асабліва ярка гэта выяўлена ў аповядзе «Крест», дзе даецца апісанне абрадаў, якія здзяйсняюцца на Палессі.


Самымі плённымі гадамі літаратурнай дзейнасці Сафіі Прорвіч былі гады супрацоўніцтва з часопісам «Воскресное чтение» . За два гады да смерці пісьменніца на старонках часопіса развітваецца са сваімі чытачамі. Цяжкая хвароба не давала ёй магчымасці пісаць, але  і ў апошнія гады жыцця С. Прорвіч час ад часу брала ў рукі пяро. 


Будучы глыбока рэлігійнай асобай , С. Прорвіч шмат разоў наведвала Пачаеўскі  манастыр на Украіне. Прыкладна,  ў 1937 годзе, падчас адной з такіх паломніцкіх паездак пісьменніца памерла. Дзве  незалежных адна ад адной  крыніцы - з Беларусі і Канады - сцвярджаюць, што С. Прорвіч памерла ў Пачаеўскам манастыры, але ў канцылярыі намесніка Пачаеўскай Лаўры нічога не вядома пра месца пахавання пісьменніцы.

